
Šta je nadzor nad tržištem?





Nadzor nad tržištem podrazumijeva cjelovit sistem mjera, postupaka i radnji organa iz sistema  nadzora nad tržištem koje se provode da bi se osiguralo da proizvodi na tržištu zadovoljavaju propisane zahtjeve za sigurnost, a uključuju nadziranje i preduzimanje mjera i radnji radi usklađivanja s propisanim zahtjevima.


Važno je naglasiti da nadzor nad tržištem obuhvata isključivo sigurnost proizvoda, a ne kvalitetu proizvoda. Nadzor nad tržištem je  proaktivan i reaktivan.





Proaktivni nadzor nad tržištem se zasniva na planskoj kontroli, unaprijed određenih grupa proizvoda, gdje se uzorkovanje na terenu vrši na bazi slučajnog uzorka. Proaktivni nadzor se obavlja u skladu sa Godišnjim planom nadzora, koji se izrađuje u tekućoj za narednu godinu, na bazi tačno utvrđenih kriterija i detaljne analize postojećeg stanja na tržištu. Godišnji plan nadzora zajednički utvrđuju Agencija za nadzor nad tržištem BiH i inspekcijski organi Federacije BiH, Republike Srpske i Brčko distrikta BiH.





Reaktivni nadzor nad tržištem je nadzor koji se pokreće na osnovu informacija o dobrovoljnom povlačenju s tržišta i povratu neprehrambenih proizvoda od potrošača zaprimljenih od poslovnih subjekta, prigovora od potrošača, informacija o povredama ili nesrećama, obavijesti s RAPEX-a, obavijesti iz medija, informacija od konkurentskih firmi, informacija od drugih organa nadzora i ostalo.








Korisne informacije za potrošače:





Povrat nesigurnog proizvoda





Kada se ustanovi da je proizvod koji je stavljen na tržište BiH nesiguran i da može predstavljati rizik za zdravlje i život potrošača, jedna od mjera koje se preduzimaju je povrat proizvoda od potrošača. 


Povrat podrazumijeva mjeru vraćanja proizvoda koji je u posjedu potrošača na mjesto njegove kupovine i povrat novca ili adekvatnu zamjenu za drugi ispravan proizvod. Akciju povrata može pokrenuti sam proizvođač, nakon što dođe do saznanja da je njegov proizvod već ugrozio ili bi mogao ugroziti sigurnost potrošača i njihove okoline. Povrat proizvoda isto tako može biti naložen od strane organa nadzora, na osnovu saznanja do kojih se dođe tokom inspekcijskog nadzora ili na osnovu prigovora potrošača, konkurencije i sl. 


Može se desiti da se neki proizvod povlači sa tržišta i/ili od potrošača. Stoga pratite obavijesti o nesigurnim proizvodima koje se objavljuju u medijima i/ili na prodajnim mjestima. Ukoliko je proizvod koji ste kupili predmet ovakve akcije, postupite prema uputi iz sigurnosne obavijesti o povratu ili povlačenju. Ako pri tome imate bilo kakvih dilema obratite se Agenciji za nadzor nad tržištem BiH.








Zakonodavni okvir u BiH





Zakonodavstvo kojim se uređuje oblast nadzora nad tržištem u pogledu sigurnosti proizvoda u BiH obuhvata:


Zakon o nadzoru nad tržištem u Bosni i Hercegovini („Službeni glasnik BiH“, broj 45/04, 44/07 i 102/09);


Zakon o općoj sigurnosti proizvoda („Službeni glasnik BiH“, broj 102/09); i


Zakon o tehničkim zahtjevima za proizvode i ocjenjivanju usklađenosti („Službeni glasnik BiH“, broj 45/04).








Korisne informacije za poslovne subjekte:





Proizvodite sigurno





Poslovni subjekti koji proizvode neprehrambene potrošačke proizvode podliježu pravilima tržišne konkurencije koja vladaju na domaćim i međunarodnim tržištima. Na duge staze, opstanak i uspjeh mogu očekivati samo oni koji na tržište isporučuju sigurne proizvode.


Samo proizvod koji se proizvodi i stavlja na tržište u skladu sa zahtjevima za sigurnost i zaštitu zdravlja ljudi može nesmetano opstati na tržištu.


U Bosni i Hercegovini je opći okvir za sigurnost proizvoda postavljen Zakonom o općoj sigurnosti proizvoda („Službeni glasnik BiH“, broj 102/09). Kroz ovaj Zakon, BiH je preuzela evropsku Direktivu o općoj sigurnosti proizvoda 2001/95/EZ.


Zakon o općoj sigurnosti proizvoda se primjenjuje na sve neprehrambene proizvode, bez obzira da li su napravljeni u pojedinačnoj, masovnoj ili serijskoj proizvodnji, da li su proizvedeni u naučne svrhe ili se možda radi o prototipu. Također, Zakon ne pravi razliku između novih i korištenih proizvoda, tako da je primjenjiv i na proizvode koji su potrošačima dostupni u okviru pružanja usluga.


Uporedo sa ovim Zakonom u BiH postoji i Zakon o tehničkim zahtjevima za proizvode i ocjenjivanje usklađenosti, koji je osnov za donošenje čitavog niza domaćih lex specialis propisa, kojima se preuzimaju evropski tehnički propisi.








Podzakonski akti





Na osnovu Zakona o tehničkim zahtjevima za proizvode i ocjenjivanju usklađenosti („Službeni glasnik BiH“, broj 45/04) doneseni su sljedeći podzakonski akti:﻿


 Naredba o opremi pod pritiskom („Službeni glasnik BiH“, broj 52/11);


 Lista pratećih standarda Naredbe o opremi pod pritiskom  („Službeni glasnik BiH“, broj 89/13);


 Naredba o ličnoj zaštitnoj opremi („Službeni glasnik BiH“, broj 75/10);


 Lista pratećih standarda Naredbe o ličnoj zaštitnoj opremi („Službeni glasnik BiH“, broj 89/13);


 Naredba o sigurnosti  liftova („Službeni glasnik BiH“, broj 99/12);


 Lista pratećih standarda Naredbe o sigurnosti  liftova („Službeni glasnik BiH“, broj 99/12);


 Naredba o elektromagnetnoj kompatibilnosti („Službeni glasnik BiH'“, broj 41/10);


 Lista pratećih standarda Naredba o elektromagnetnoj kompatibilnosti („Službeni glasnik BiH'“, broj 89/13);


 Naredba o sigurnosti mašina („Službeni glasnik BiH“, broj 04/10);


 Lista pratećih standarda Naredbe o sigurnosti mašina („Službeni glasnik BiH“, broj 04/10);


 Naredba o električnoj opremi namijenjenoj za upotrebu unutar određenih naponskih granica („Službeni glasnik BiH“, broj 98/09); 


 Lista pratećih standarda Naredbe o električnoj opremi namijenjenoj za upotrebu unutar određenih naponskih granica („Službeni  glasnik BiH“, broj 89/13);


 Uputa o načinu izrade i postupku donošenja tehničkih propisa („Službeni glasnik BiH“, broj 35/06);


 Program preuzimanja tehničkih propisa („Službeni glasnik BiH“, broj 35/06); i


 Odluka o planu aktivnosti za realizaciju Programa preuzimanja tehničkih propisa („Službeni glasnik BiH“, broj 89/06). 


 


Na osnovu Zakona o nadzoru nad tržištem u Bosni i Hercegovini („Službeni glasnik BiH“, br. 45/04, 47/04 i 102/09) i Zakona o općoj sigurnosti proizvoda („Službeni glasnik BiH'', broj 102/09) doneseni su sljedeći podzakonski akti:


Uputa za poslovne subjekte o načinu obavještavanja potrošača o povlačenju nesigurnih proizvoda („Službeni glasnik BiH“, broj 66/11);


Odluka o ograničavanju stavljanja na tržište igračaka i proizvoda za djecu koji sadrže ftalate („Službeni glasnik BiH“, broj 04/10);


Odluka o zabrani stavljanja na tržište potrošačkih proizvoda koji sadrže biocid dimetilfumarat („Službeni glasnik BiH“, broj 03/10); 


Odluka o sadržaju upozorenja kojim moraju biti obilježene igračke sa magnetnim dijelovima („Službeni glasnik BiH“, broj 02/09);


Odluka o obliku i sadržaju obavijesti o opasnom proizvodu („Službeni glasnik BiH“, broj 55/10) (Obrazac, Smjernice proizvođačima i distributerima, Metodološki okvir za procjenu rizika); i


Pravilnik o internim procedurama i postupanju po zaprimanju obavijesti o opasnom proizvodu („Službeni glasnik BiH“, broj 67/08).





Institucionalni okvir nadzora nad tržištem čine:





Ministarstvo vanjske trgovine i ekonomskih odnosa BiH koje primarno vrši usklađivanje postojećeg zakonodavstva sa zakonodavstvom EU.


Agencija za nadzor nad tržištem BiH je osnovana Zakonom o nadzoru nad tržištem radi osiguranja funkcionalnog i efikasnog sistema nadzora nad tržištem, te obavljanja tehničkih, koordinacijskih i drugih poslova. Agencija je samostalna upravna organizacija, koja se finansira iz budžeta BiH i odgovorna je Vijeću ministara BiH. Jedan od glavnih zadataka Agencije je osiguranje sistematičnog, usklađenog i djelotvornog sistema nadzora nad tržištem BiH.


Federalna uprava za inspekcijske poslove uspostavljena je Zakonom o inspekcijama u Federaciji BiH („Službene novine Federacije BiH“, broj 69/05 ), te je počela s radom 01. januara 2007. godine. U sastavu Federalne uprave za inspekcijske poslove nalazi se deset organizacijskih jedinica.


Republička uprava za inspekcijske poslove, odnosno Inspektorat Republike Srpske, formiran je Zakonom o inspekcijama u Republici Srpskoj („Službeni glasnik Republike Srpske“ , broj 113/05). Počeo je raditi 01. marta 2006. godine. U sastavu Inspektorata nalazi se trinaest republičkih inspekcija.


Inspektorat Brčko distrikta BiH je uspostavljen Zakonom o javnoj upravi Brčko distrikta BiH („Službeni glasnik Brčko distrikta BiH“, br. 19/07, 2/08 i 43/08). Inspektorat je organiziran u tri odjela.











